
Adsoudarded Israel e Gaza
Dec'h e oa bet kaset gant Israel ul lodenn eus hec’h adarme war tachenn "bann-douar" Gaza. Ar wech kentañ eo d'an adsoudarded kemer perzh war-eeun en emgannoù bet boulc'het d'an 27 a viz Kerzu 2008 etre Tsahal ha Hamas. Aet eo arme Israel e-barzh karterioù trowardroioù kêr Gaza, hag emgannoù all zo bet e hanternoz an tiriad. Hervez arme Israel e vefe bet bombezennet kantadoù a riboulioù dindanzouar etre Gaza hag Egipt hag a servijfe da eskemm armoù. Tri foliser ha daou vugel a vefe bet gloazet gant ar bombezadegoù-se en Egipt. Daoust da bep tra n'o deus ket paouezet tennadennoù roketoù Hamas, ha pevar den zo bet lazhet ganto abaoe an emgannoù kentañ. War a seblant ne vefe ket holl bennoù Israel a-du war an doare da gas ar brezel war-raok. Ministrez an Aferioù estren, Tzipi Livni, da skouer, a gav gwelloc’h dezhi e tistrofe soudarded Tsahal da Israel. Padal, ar c'hentañ ministr Ehoud Olmert (war-nes dilezel e bost) a fell dezhañ kaletaat an argad.
Endro

Indianed en arvar e Perou abalamour d'un embregerezh eoul-maen
Ur raktres zo gant Perenco da eztennañ eoul-maen en ul lec'h anvet "block 67", e hanternoz Perou. Met el lec'h-se ez eus ivez ur gêriadenn ma vev Indianed zo e-touez ar re ziwezhañ o treistbevañ diwar al lazhadegoù. War a seblant e vefe e-tro 60 bennak a strolladoù Indianed evel-se er bed, nebeutoc’h eget 1000 pe 2000 den en holl. Ar re-se o deus dibabet chom hep kaout liamm ebet gant ar peurrest eus ar bed, a-benn gallout derc’hel bev o sevenadur. Met ma vez kaset da benn e raktres gant Perenco e vo kaset e-tro 1500 labourer eno d'ober war-dro an eoul-maen. Drastus e c’hallfe bezañ ar gejadenn-se gant poblañs an Indianed, dre ma n'int ket gwarezet diouzh ar c'hleñvedoù zo boutin evidomp (grip, brec'h-nij). Kêriadennoù a-bezh a oa bet lazhet gwechall diwar kejadennoù gant tud o doa degaset ur c'hleñved dezho. Met ar gudenn eo n'haller enebiñ ouzh ar raktres evit gwareziñ an Indianed... nemet ma vez embannet ganto ez int a-enep d’ar raktres, ar pezh zo diaes pa n'o deus liamm ebet gant an diavaez. Goafoù lakaet e stumm ur groaz a vez lezet ganto war o lerc’h a-benn diskouez ne fell ket dezho bezañ e darempred gant an dud diavaez (skeudenn).
M.M.
Evit gouzout hiroc'h :
http://www.univers-nature.com/inf/inf_actualite1.cgi?id=3541

Arzoù
Kaozeadenn gant Dom Duff e Brest

A-benn diriaou d'ar 15 a viz Genver, e ti Sked, e vo ur gaozeadenn vrezhonek gant ar c'haner ha soner Dom Duff. Kanaouennoù brezhonek a vez skrivet gant an arzour abaoe dek vloaz bennak bremañ. Ul Leonad genidik eus Ploueskad eo, ha tro en deus bet da ober dave d'ar Vro-Bagan meur a wech en e skridoù. E venveg dezhañ eo ar gitar, ar benveg nemetañ a vez klevet en e abadennoù peurliesañ, asambles gant e vouezh evel-just. Tro a vez d'e selaou gant e strollad Pagan Group pe e-unan penn. Gant an albom "Straed an amann" e oa bet anavezet gant tud ar vro. E Ti Sked e kinnigo Dom Duff e bladenn nevez, "E-unan". Seniñ a ray un nebeud tonioù. Abadenn digoust ha digor d’an holl.
Yaou 15 Genver 2009, etre 6e30 ha 8e00 noz
Ti Sked, 18 straed Duguay-Trouin, e Brest.
Pgz : 02 98 80 26 71. www.sked.infini.fr
http://www.domduff.com/
C'hoariva e brezhoneg e Sant-Maloù
A-benn ar Sadorn 17 a viz Genver, da 20e30, e vo c'hoariet "Mistero Buffo" war leurenn Ti ar C'hevredigezhioù e Sant-Maloù (35 straed Ernest Renan, e-tal iliz Rocabey). Ur pezh-c'hoari farsus ha goapaus gant Dario Fo, azasaet e brezhoneg gant skipailh Teatr Penn-ar-Bed. Evit mont e-barzh : 7 €/4 € (studierien). Aozet gant Kreizenn Sevenadurel Vreizhat.

Evit gouzout hiroc'h: 02 99 72 19 81
Sportoù

Desjoyeaux e penn ar Vendée Globe
Er sizhun dremenet e oa bet komzet kalz gant ar mediaoù diwar-benn peñse bag Jean Le Cam a oa bet adkavet ha saveteet gant Vincent Riou, dre chañs. Met e keit-se e kendalc'he ar redadeg vor Vendée Globe gant he hent. Ar pal eo ober tro ar bed gant bigi-dre-lien unkouc'h, e-unan-penn, hep harz ha hep skoazell. Michel Desjoyeaux (Foncia) zo bepred e penn ar redadeg. Hogos 300 milmor zo etrezañ hag an eil bag, Veolia, sturiet gant Roland Jourdain. Hemañ a vo lakaet diaes a-raok pell rak a-dal d'an avel hanternoz emañ bremañ. Armel Le Cléac'h (Brit Air) eo an trede skiper, 800 milmor pelloc’h war roudoù ar vag penn. Samantha Davies eo ar pevare (Roxy), da 1800 milmor, Marc Guillemot, ar pempvet (Safran), da 2000 milmor. E-kerzh an noz etre disul ha dilun e oa tremenet hemañ e-kichen peñse bag Jean Le Cam.
Sinema

The Spirit

Stadoù-Unanet, Breizh-Veur – 2008

Senario ha seveniñ : Frank Miller

Diwar oberenn Will Eisner
Lazhet ez eus bet ur poliser gant gwashañ torfedour ar c’horn-bro, Octopus (Samuel L. Jackson). Met achapet eo diouzh stardadenn an Ankoù (Jamie King, un Ankoù seksi-kenañ koulskoude) ha distroet d’an douar da evezhiañ e gêr, Central City, ha da stourm ouzh Octopus. Setu The Spirit (Gabriel Macht).

Frank Miller eo an tresour en deus ijinet comic books Sin City ha 300. E zoare teñval en deus graet e vrud ha diazezet en deus ur mod nevez da filmañ p’eo bet azasaet e vannoù-treset evit ar sinema gant e skoazell. Kement-se en deus aesaet Miller d’en em lakaat da seveniñ filmoù. Pa vez ken kreñv ur stil e ro kalzik ton an abadenn e gwirionez ; hag ar pezh a oa mat evit istorioù feulz ha kriz Miller e-unan n’eo ket kenkoulz evit azasaat istorioù farsus Will Eisner. Ur sapre dizoloer a oa bet hemañ war an “arz sekañsel” avat, met Miller n’en deus ket kavet pe klasket an doare da lakaat ar mennozhioù-se da dalvezout war ur skramm bras. Skeudennoù brav zo er film atav met un damc’hwitadenn eo. 

Meriadeg Vallerie

Kement ha gouzout hiroc’h : http://www.thespirit-lefilm.com/
Sonerezh ha levrioù
Ron Asheton

(17 a viz Gouere 1948 – 6 a viz Genver 2009)

D'ar 6 a viz Genver eo bet da adkavet korf Ron Asheton (e-kichen Iggy Pop war ar skeudenn), gitarour The Stooges. Asambles gant e vreur Scott (taboulinoù), Dave Alexander (gitar boud) hag Iggy Pop (kan) en doa savet ar strollad rakpunk-se e Detroit e 1967.

Unan eus strolladoù pouezusañ zo bet en istor ar rock eo hemañ. Evel MC5 pe The Velvet Underground eo bet The Stooges unan eus ar strolladoù amerikan o deus diazezet ar sonerezh punk e dibenn ar bloavezhioù 1960.

Trouz, fulor, dramm, distruj war al leurenn : evel ur gorventenn eo tremenet The Stooges e bed ar sonerezh, amzer dezho enrollañ teir fladenn etre 1969 ha 1973, hag unan nevez e 2007. Tonioù brudetañ ar strollad a oa diazezet war an heuliadoù kendonioù ijinet gant Ron Asheton: I Wanna Be Your Dog, No Fun, TV Eye pe c'hoazh 1969. 

E 2000 e oa bet advodet ar strollad hep Iggy Pop a-raok ma teufe da ganañ en-dro ganto adalek 2003. Er bed a-bezh o doa roet sonadegoù, ken entanet ha ken efedus ha ma vefent bet e 1970. Meur a wech e oant deuet da Vreizh : evit Gouel an Erer Kozh (e 2005 hag e 2008), hag e Sant-Nolf evit ar wech diwezhañ e miz Gwengolo 2008.

Hiziv an deiz e c'haller kenderc'hel da selaou o feder fladenn : The Stooges, Fun House, Raw Power ha The Weirdness. Ha ma fell deoc'h kaout un tañva eus The Stooges war al leurenn ha ma n'eo ket re danav ho tivskouarn, klaskit selaou Metallic K.O.

R.M.

Muioc'h a Stooges : 

http://www.iggypop.com/
http://www.myspace.com/iggyandthestooges
Pemdez
Staj krampouezh e Gwengamp

D’ar 24 a viz Genver e vo aozet e Kreizenn Sevenadurel Vrezhon Gwengamp ur "Staj Krampouezh". N’haller ket ober tro morserezh Breizh hep komz diwar o fenn met neubeutoc’h-neubeutañ a dud a oar implijout ar rastell. Valentine ha Dany a ginnigo deskiñ an hengoun kozh-mañ hag a blijo a dra-sur d’ar familhoù ha d’ar vignoned !
Etre 2e ha 5e goude-merenn, Plasenn Verdun e Gwengamp, 6 €.

Da ziwall zo, 20 den a vo degemeret d’ar muiañ !

Evit enskrivañ:

pgz 02 96 44 27 88 (leuskel ur gemennadenn) pe kreizenn.gwengamp@free.fr
Lennit Bremañ miz Genver !
Kudenn ar magañ tud er broioù e-lec'h ma astenn ar gernez, Greunland war hent an dizalc'hiezh, emglev Rannvroioù Frañs diwar-benn ar yezhoù, lid 100 vloaz kêr Lannarstêr... Kaoz zo eus an holl draoù-se ha traoù all c'hoazh e-barzh niverenn Bremañ Genver 2009. 
An teuliad peder fajennad zo gouestlet da adunvanidigezh Breizh. N'eus tachenn velestradurel ebet a glotfe gant Breizh e framm Frañs, hag adlañset eo bet spi ar Vretoned da welet o bro unanet en-dro en un doare ofisiel goude komzoù Nicolas Sarkozy dirak maered Frañs e fin miz Du. Komzoù dilennidi ha tud a bep seurt zo bet strollet en teuliad, ali ar gevredigezh "Breizh Unvan", ha klozañ a ra an teuliad gant ur pennadig-kaoz gant Miss Breizh 2009, o chom e Machikoul.
Bep miz, abaoe 1980, e kinnig ar gelaouenn Bremañ pennadoù brezhonek a bep seurt, diwar-benn Breizh hag ar bed, kinniget brav, e doare ur magazin.
Embannet gant Skol an Emsav (4,5 euro an tamm)

E gwerzh er stalioù-levrioù a ginnig danvez Breizh, pe dre goumanant.

Evit gouzout hiroc'h : www.breman.org
